
Ja, gudsóttin saman við nøgdsemi er mikil vinningur; tí at onki hava 
vit havt við okkum inn í heimin, tað er tá vituligt, at vit heldur ikki 
kunnu hava nakað við okkum út haðani.       1. Tim. 6,6-7.

Satt at siga er hetta ein sjálvfylgja. Vit koma tómhent inn í heimin, 
og vit fara líka so tómhent avstað aftur. Tað vita vit. Spurningurin 
er bara, hví vit so mangan bera okkum at, sum vistu vit tað ikki. 
Fyrsta vit fáa møguleikan til tess, fara vit undir at skava inn undir 
okkum  alt, sum vit kunnu fá hendur á, og vit halda fast um tað, 
eins og var tað okkara í allar ævir.
 Vit halda, at tað, sum hevur nakað at týða her á jørð, er tað, 
sum vit eiga, og vit nýta nógva tíð og nógva orku at savna okkum 
jarðiskt góðs. Tað kann lættliga taka bæði tíð okkara og hugsanir 
okkara og  dreymarnar  og málið fyri lívi okkara. Og hetta gera 
vit, hóast vit vita, at í somu løtu, sum lívið er av, mugu vit fara frá 
øllum. At enda missa vit alt, sum vit hava forvunnið og mugu fara 
frá øllum, sum vit hava skavað inn undir okkum. Lønin gjørdist til 
tap.
 Men orðið her omanfyri peikar á, at til er ein vinningur, sum 
ikki endar við tapi. Vit kunnu grípa okkurt, sum okkum ikki nýtist 
at sleppa aftur. Paulus rópar tað gudsótta. At óttast merkir her ikki 
at gerast bangin. Honum, tú ert bangin fyri, flýggjar tú undan; men 
hann, sum tú óttast, leitar tú til. Gudsótti er at leita til Guds og 
leggja sær eina við at gera vilja hansara.
 Vit eiga ikki at hugsa mest um tað, sum vit ein dag mugu fara 
frá. Tað er tað, sum varar ævigt, ið telur. Vit vita, at heimsins 
ríkidømi er Guds gáva. Hann hevur skapt alt. Men samstundis eru 

 Lønin



vit greið um, at vit fara skeiv av ætlan hansara við lívi okkara,  um 
vit meta tað hægst, sum vit ein dag mugu fara frá. 
 Tí leiðir sannur gudsótti til nøgdsemi, tá ið hugsað verður um 
verðsligt ríkidømi. Gudsóttin gevur okkum røttu áskoðanina á 
lívið, so vit síggja okkum sjálvi í ævinleikans ljósi – ikki bara 
millum vøggu og grøv. So gerast vit upptikin av at fylla lív okkara 
við tí, sum varar ævigt.

Um eg átti ognir, makt og æru,
millum menniskju eitt heiðursnavn,
men ei nakra vón um ævinleikan
fyri míni sál ei hvíldarfavn.

Um eg átti alt, men ikki Jesus
og hans kærleik inntil krossins deyð,
o, hvar skuldi eg í hesum heimi
funnið skjól í míni sálarneyð? 

Eini foreldur fingu einaferð bræv frá soni sínum, sum eitt 
skifti skuldi arbeiða í Afrika. Í brævinum segði hann, at 
hann hevði verið inni  í einum gomlum kleystri, sum stóð í 
oyðimørkini har nærindis.
 Kleystrið var elligamalt. Tað stóð í sandi – í allar ættir. 
Men tað var sett á ein grønan blett, og høgir múrar vardu 
tað. Ikki øll sluppu inn í kleystrið; men hesin ungi maðurin 
var ein av teimum fáu, sum hetta var unt.
 Hann skrivaði, hvussu bergtikin hann gjørdist, tá ið hann 
úr hesum sólsvidna, oydna lendi fór inn ígjøgnum portrið. 
Kølin, vátlig luft streymaði ímóti honum, og eygað frøddist 
um grønt gras og vaggandi pálmar – ein veruleikans 
hvørvisjón, sum fekk hann at standa stillan og siga: ”Sum 
her er vakurt!”
 Hann segði hesi orðini á enskum máli. Ein málkønur 
maður hoyrdi tey. Hann kom til hansara, legði hondina á 
økslina á honum og segði: ”Ja, her er friður!”
 Sum kenslur bilgjast okkum nútíðarmenniskjum í barmi, 
tá ið vit av gøtum við nógvari ferðslu og óljóði koma inn í 
eina vakra, gamla kirkju. ”Sum her er vakurt, her er friður!”

Her er friður.



Bíblian og bíbliutímar

 Hetta kann vera ein ytri friður. Viður, bitar, útskurðir, 
altar og altartalva eru aldarinnar stillisliga tala um tað, sum 
einaferð var. Men, hetta kann eisini vera tann friðurin, sum 
kirkjan ikki gevur av sær sjálvari, men tí hon hevur ein 
boðskap at bera, tá ið orðið ljóðar, og tá ið sálmasongurin 
ljómar.
 „Frið lati eg eftir hjá tykkum, mín frið gevi eg tykkum, 
eg gevi tykkum ikki eins og heimurin gevur. Hjarta tykkara 
óttist ikki og ræðist ikki.” (Jóh. 14,27).
  Hugsa vit um gleðiboðskapin, sum kirkjan ber, ja, tá er 
tað rætt: „Friður er bæði heilsan og farvæl kirkjunnar!”
 So er tað kortini so: „Sum her er vakurt! Ja, her er friður!”
 Og farið verður í kirkju hvønn sunnudag – tað er : eisini 
komandi sunnudag!

                t. týddi

Frið sum troyst í sakni her
Gud við Kristi okkum ber,
Frið hann oss við blóði vann
frið vit eiga eftir hann;
kristindómsins mál og mið
er at boða Kristi frið.

Heimsins bíligasta vøra er at meina okkurt um tað mesta. Tá 
ið tað ræður um Bíbliuna, er besti mátin at kenna hana, at tú 
fert undir at granska og lesa hana. Ein kona úr Sudan greiðir 
frá, hvat ið hon fær burtur úr bíbliutímunum, hon gongur 
til: “Eg læri at brúka Orðið í trupulleikum og avbjóðingum, 
sum koma fyri í gerandisdegnum. Eg eri komin at kenna 
Bíbliuna og Hann, sum Skriftin talar um, Jesus Kristus, 
Guds son. Beinanvegin, tá ið eg lurtaði eftir Orðinum, skilti 
eg, at hetta var sannleikin. Bíblian lærir meg, at Jesus hevur 
reinsað meg frá øllum mínum syndum, og eg havi fingið 
fyrigeving. Eg tók ímóti frelsuni og kendi ein frið, sum eg 
ongantíð áður havi kent. Familjan hevur sæð, hvussu eg eri 
broytt. Eg veit, at eg kann líta á Harran, tá ið mær tvørvar 
hann. Undirvísingin hevur víst mær, hvør ið Jesus er, og nú 
fylgi eg honum.”
                e.c. umsetti.



SUNNUDAGSSKÚLIN

Útgevari: Hin kirkjuliga heimamissiónin í Føroyum.
Blaðstjóri: Karl N. Hansen, Torvheyggur 19, Tvøroyri.

Repro- & prent: Prenta,  35 77 74

1. juni.
 

Tekstur: Jóh. 14,1-3 og Mark. 16, 19-20 
                   og Matt. 24, 30-31; bíbliuorð: Jóh. 14,2a

8. juni. Tekstur: Áps. 2,1-18 og Jóh. 14,26-27 bíbliuorð: Jóh. 14,26b 
15. juni. Tekstur: Áps. 9,1-19; bíbliuorð: Mark. 16,15c

Gloym ikki, at tú bara ert her upp á eitt fyribils visum! Alt heimsins 
fjant og fjas, so sum feittsúgving, andlitslyfting, varrafylling, heiður 
og æra, eydna og hepni og tíni jarðisku klæði koma ikki at vara 
ævigt.
 Mong taka lívið sum eina sjálvfylgju. Ger okkurt við lívið, 
áðrenn lívið ger okkurt við teg. Bjóða Jesusi inn í títt hjarta, áðrenn 
deyðin kemur og tekur teg úr landi teirra livandi.
 Øll menniskju hava fingið eitt tímaglas í vøggugávu; men eingin 
okkara veit, hvussu nógvur sandur er í ovara glasinum, og hvussu 
nógv sandskorn eru eftir, til glasið er niðurrunnið.
 "Eg eri ikki ein kristin; men eg havi mína barnatrúgv," havi eg 
hoyrt mong siga. Tað er loyvi at hava barnatrúgv, men at vera kristin 
verður meira umfatandi og bindandi.
 Minnist tú, tá ið missiónshúsini kring landið vóru á tremur við 
fólki og hin hjartanemandi lovsongurin boðaði evangeliið um Jesus, 
so tað brendi í hjørtunum og gav afturljóð í samfelagnum? Tað vóru 
eldhugaðar prædikur, sum peikaðu á Jesus og eggjaðu øllum at gera 
upp við syndina og liva eitt gudsóttandi lív.
 Bjóða Jesusi inn í títt hjarta. Hann hevur goldið fyri alla tína 
synd. Hann hevur gjørt tær ein fínan bústað til reiðar í himli. Men 
tú mást gera tað nú, í dag, tí tað eru tveir vegir út úr hesum heimi, og 
vit hava ikki fingið nakra kvittan fyri, at vit skulu fáa morgindagin.
	 	 	 	 	 									Effie	Campbell	umsetti.

                                                Blaðstjórin.

Fyribils visum

Men tá ið Jesus hoyrdi hetta, segði hann við hann: ”Eitt vantar 
tær enn. Sel alla ogn tína og skift hana sundur millum teirra 
fátæku,	tá	skalt	tú	hava	dýran	grip	í	himlinum,	og	kom	so	og	fylg	
mær.”           Luk. 18,22.

Til eru val, sum vit helst vildu sloppið undan. Hugsa tær at standa í 
valinum at ofra lívið fyri at fáa tað, sum er enn týdningarmeira! Og 
hóast valið kanska ikki er so ógvisligt, kann tað kortini vera hart at 
lata nakað frá sær, sum tú ert fegin um, fyri at fáa okkurt annað. Vit 
vilja fegin hava bæði í posa og sekk. Ikki er væl dámt at avnokta 
eitt fyri at fáa okkurt annað.
 Tann ríki unglingin kom at standa í einum vali, sum kom óvart 
á hann. Hann kom til Jesus at spyrja, hvat hann skuldi gera fyri 
at fáa ævigt lív. Umframt sítt verðsliga góðs vildi hann sjálvandi 
eisini fegin hava himmalsins ríkidømi. Og hann hevði góða orsøk 
at halda, at tað fór at bera til. Hann hevði hildið boðini og livað eitt 
lív, sum at síggja til sá gudrøkið og gott út. Men eitt vantaði. Fyri 
alt á jørð og alt í himli vildi hann ikki geva pening sín frá sær. Tí 
fór hann syrgin burtur. 
 Var tað neyðugt hjá Jesusi at seta mannin í hatta valið? Tað er 
neyvan neyðugt at selja alt, tú eigur, og geva teimum fátæku tað? 
Nei, tað hevur Jesus heldur ikki sagt. Men hann spyr, um tað er 
okkurt, sum vit seta hægri enn tað at verða frelst og fáa ævigt lív.  
Tá kunnu vit, áðrenn vit hava hóming av tí, standa í valinum, har 
vit missa tað týdningarmesta. Gjøgnum alt lívið kemur í heilum 
okkurt upp, sum vil hava fyrsta plássið í lívinum, og sum ger, at 
vit kunna missa tað æviga lívið.

Eitt vantar tær enn



Tín ríkis søk, mín Jesus, skal
mær vera dýrdin kær.
Tøkk, at tú komst við meg á tal 
og gavst mær kall frá tær.
Ov vesalan eg kenni meg

Á Gud aleina
Ein av teimum størstu prædikumonnunum í miðøldini var 
dominikanamunkurin úr Strassburg, Johan Tauler. Hann tráaði 
inniliga eftir at fáa at vita veg og vilja Guds. Í tvey ár bað hann 
hin góða Gud senda sær ein vegleiðara.
 Ein dagin varð hann staðiliga mintur á, at hann skuldi fara 
til eitt kirkjuportur í Strassburg; men tá ið hann kom hagar, sá 
hann bara ein gamlan fátækan mann. Hann fór at práta við hin 
gamla mannin.
 ”Gud gevi tær ein góðan dag, vinur mín.”
 ”Gud verði lovaður,” svaraði hann,” eg havi ongantíð 
nakran ringan dag.”
 ”Ja, Gud gevi tær eitt lukkuligt lív,” helt Tauler fram.
 ”Gud verði lovaður,” segði hin gamli maðurin, ”eg havi 
ongantíð verið ólukkuligur.”
 ”Ongantíð ólukkuligur?” spurdi Tauler bilsin,” hvat er tað, 
tú sigur?”
 ”Jú,” svaraði hin fátæki, gamli maðurin, ”er gott veður, 
takki eg Gudi, og regnar tað, takki eg Gudi eisini. Havi eg 
meira, enn mær tørvar, takki eg Gudi, og líði eg neyð, takki eg 
Gudi. Tí Guds vilji er mín, og alt, sum honum dámar, dámar 
mær eisini. Tí kann eg ikki siga, at eg eri ólukkuligur, tí eg eri 
ikki ólukkuligur.”
 ”Men um Guds vilji er at kasta teg í hin ónda staðin, hvat 
so?”spurdi Tauler.
 Hin gamli summaði seg, og so svartaði hann fastliga: 
”Hevði Frelsari mín gjørt hetta, tá havi eg tveir armar, sum 
eg kann halda mær føstum við, trúarinnar armi og kærleikans 

 Men um vit seta æviga lívið fremst og ikki pengarnar, fara tey 
fátæku at merkja tað. Har sum frelsunnar gáva og Guds ríki eiga 
fremsta plássið, fara vit ikki bara sjálvi at fáa æviga gleði av tí, 
men fólk kring okkum fara at merkja fylgjurnar av tí.

til her at stríðast fyri teg
men tú, sum gavst mær vinarnavn
og eymliga meg tók í favn,
mær megi ber
at fara tína ferð!



armi. Og av tí at Gud og eg eru eitt, má hann fara við mær, og 
eg vil heldur fara við honum í hin ónda staðin enn einsamallur 
í himmalin.”
 Fullur av undran spurdi Tauler, hvør hann var.  
 ”Ein Kongur,” varð svarað.
 ”Hvar er kongsríki títt?”
 ”Innan í mær, tí Guds ríki er innan í mær.”
 ”Hvussu bart tú teg at?”
 ”Tá ið eg gavst at líta upp á menniskjað og leit upp á Gud 
aleina.”
 Johan Tauler hevði nú fingið ta vegleiðing, sum honum 
tørvaði.

        P. L. Jensen/ t. týddi

Á Gud aleina
eg troysti lív og lund,
hans orð hitt reina
er	hjálp	í	hvørji	stund,
mítt lív, mín heiður

mítt sinni, mína sál
og allar leiðir
og hvørja lívsins skál
tú einans eigur,
mín Gud, mítt endamál!

Harri! Sum tað fellur mær lætt at liva saman við tær. Sum tað 
er lætt hjá mær at trúgva á teg. Tá ið vit og skil mítt ikki skilja 
longur, tá ið hitt klókasta menniskjað ikki skoðar longri enn 
til hetta dagskvøld og ikki veit, hvat tað skal gera í morgin – 
sendir tú mær eina greiða vissu um, at tú ert til, og at tú kemur 
at ansa eftir, at ikki allir góðskunnar vegir verða stongdir.
 Á hesum verðsligu navnframans tindum skoði eg undrandi 
aftur á tann vegin, sum eg havi lagt aftur um bak, og sum 
eg einsamallur aldri hevði kunnað funnið, ein undursamur 
vegur gjøgnum vónloysi til tann staðin, har eg standi, og 
haðani eg havi kunnað sent eitt afturskin av tínum geislum til 
mannaættina.
 Enn vantar nógv í, at eg kann endurgeva teir til fulnar og 
rætt. Hesum mást tú alsamt hjálpa mær við. Um tað ikki verður 
mær unt at gera hetta, merkir tað, at tú hevur gjørt av, at onnur 
skulu gera tað.
              A. Solsjenitsyn/ t. týddi.

Nobelheiðraður maður biður

Verður tú freistaður?
Hevur tú nakrantíð brádliga kent teg svangan, tá ið tú hevur 
sæð tey gera mat í sjónvarpinum? Sovorðið hevur hugtølandi 
ávirkan og makt í sær. Alt, sum kann fanga títt uppmerksemi, 
kann fanga teg.Tað nyttar einki at mala aftur og fram og 
endurtaka: ”Eg skal gevast at drekka, ella roykja, ella at eta 
ov nógv ella vera kraddutur og havisjúkur,” tí tað bindur bara 
tankarnar fast í tað, tú ikki vilt. 
 Staðin fyri at tú roynir at sleppa av við hasar tankarnar, er 
tað gott at skifta teir út við nakrar aðrar. Tí tá ið tú hugsar um 
okkurt gott, byrjar tað ónda so smátt at sleppa takið í tær. Tú 
kanst bara savna títt sinn um tað rætta, um tú broytir skránna. 
Bíblian sigur: ”Lat ikki hitt illa vinna á tær; men vinn tú á 
illum við góðum!” Róm. 12,21. Satan kann hvørki fáa ella 
binda títt uppmerksemi fast, um tú gevur tað til okkurt annað. 
Tí skrivar Paulus: ”Annars, brøður, alt tað, sum er satt, alt 
sum er sámiligt, alt sum er rætt, alt sum er reint, alt sum er 
elskuligt, alt sum hevur gott ágiti, eina og hvørja dygd og ein 
og hvønn sóma, havið tað í huga.” Fil. 4,8.
 Tað er høpisleyst at berjast móti einum tanka. Tað styrkir 
bara sambandið millum hann og teg. Jú meir tú stríðist móti 
einari kenslu, jú meir verður tú heftur og drigin av henni. Vend 
tínum uppmerksemi móti nøkrum, sum er betri! Tað er í sinni 
tínum, bardagin skal tapast ella vinnast. Tú kanst byrja við at 
fáa skil á tonkum tínum við at stýra tínum brúki av teimum 
ymisku fjølmiðlunum. Bíblian sigur, at tilvera okkara verður 
evnað til av tonkum okkara. Sálmaskaldið bað: ”Vend mínum 
eygum frá at hyggja at fáfongd (verdens glimmer), lívga meg 
við tínum orði!” Sálm. 119,37. Er tað lætt? Nei, tað krevur 
stýring og venjing. Men við tíðini og við Guds náði kanst tú 
broyta tín máta at hugsa og soleiðis vinna á freistingini.
   “... et Ord til Dagen”	Effie	Campbell	umsetti.


